
PROCESVERBAL

Nga  Seanca e  gjashtë e Kuvendit të Komunës  së Gjilanit më  24.06.2016  me këtë: 
R E N D    P U N E
1. Konstatimi i prezencës së anëtarëve të KK-së dhe miratimi i procesverbalit të seancës së kaluar.
2. Rekomandimi i Komitetit për Politikë dhe Financa:
       2.1 Korniza Afatmesme Buxhetore (KAB) e Komunës së Gjilanit për vitin fiskal  
             2017 dhe vlerësimet e hershme  për vitet 2018-2019
3. Të ndryshme.

Seanca i filloi punimet në ora 13:00 

Në punimet e  seancës së gjashtë të vitit 2016 morën pjesë:
Anëtarët e Kuvendit
Kryetari i Komunës, z. Lutfi Haziri 
Zv/kryetari i Komunës, z. Rexhep Kadriu 
Drejtorët e Drejtorive
Auditori i brendshëm, z.Sherafedin  Latifi
Përfaqësuesja e OSB-së, znj. Sadete Tërnava-Osmani 
Mediat 

Seancën e gjashtë të vitit 2016 e hapi dhe e udhëhoqi kryesueseje Kuvendit znj. Valentina Bunjaku-Rexhepi,  e cila i përshëndeti të gjithë  anëtarët e Kuvendit dhe  të pranishmit e tjerë të cilët i monitorojnë punimet e kësaj seance.

1. Konstatimi i prezencës së anëtarëve të KK-së dhe miratimi procesverbalit të seancës së kaluar.
Në punimet e  seancës së katërt ishin të pranishëm 29 anëtarë të Kuvendit.

Procesverbali i seancës së kaluar në mënyrë unanime miratohet nga të gjithë anëtarët në seancë, pa vërejtje.


Në vijim  të punimeve, Kryesuesja e hapi  debatin rreth  rendin të punës.

Riad Rashiti: kam vërejtje personale, lidhur me seancën e kaluar e cila ka qenë e jashtëzakonshme, me gjashtë pika të rendit të ditës, e cila është ndryshuar aty për aty, duke qenë në kundërshtim të plotë me Rregulloren e Kuvendit dhe ju si Kryesuese, nga paaftësia e juaj për të udhëheqë seancat e Kuvendit, seancat e jashtëzakonshme po i shndërroni në të zakonshme dhe anasjelltas, sepse udhëheqja e juaj po e bënë që çdo seancë të kaloj me probleme.
Në emër të grupit të këshilltarëve të PDK-së, kërkoj që të jeni e kujdesshme dhe e vëmendshme në udhëheqjen e seancës dhe të mos ndërhyni në fjalimet e tona kur ne e marrim fjalën. Kjo është vërejtja e fundit që ne të japim dhe ju nuk dini qe 2 vite të Respektoni një Rregullore të Kuvendit, e ne nuk do të kërkojmë nga ju që ta respektoni këtë Rregullore, por do t’ju detyrojmë që të jeni në pajtim me çdo pikë që e lejon sjellja e juaj ta udhëhiqni seancën.
E përshëndes Kryetarin e Komunës për prezencën e tij të sotshme në këtë seancë dhe me këtë rast dua ta shfrytëzoj rastin e t’i parashtroj dy pyetje: Raporti i Auditorit të përgjithshëm i cili është publikuar dje, i cili flet për shumë parregullsi dhe shkelje ligjore për vitin 2015, e i cili pothuajse është i njëjti me parregullsitë e vitit 2014, andaj z. Kryetar kërkoj nga ju që të përgjigjeni se pse po ndodhin këto parregullsi në qeverisjen tuaj që i ka konstatuar Auditori, e jo ne si asamblist e si PDK-ë, sepse ne nuk mund të pajtohemi me mënyrën se si po qeveriset Komuna e Gjilanit. Nga ky raport i paraqes shqetësimet, sepse nga 9 rekomandime që i ka dhënë Auditori, vetëm 2 janë implementuar , kurse 7 rekomandime nuk i keni respektuar. 
Janë konstatuar shumë dobësi në mungesë të menaxhmentit, mungesë të planeve zhvillimore, vërejtje në realizimin e të hyrave buxhetore, vërejtje në zyrën e Prokurimit, ka përmend një projekt në Malishevë dhe në Arbëri, planifikim të dobët të projekteve, shpenzime në avans për projekte, shpenzime të pa arsyetuara për udhëtimet zyrtare, kontrata të shumta për shërbime të veçanta, janë përmendë 120 kontrata në vepër e kjo për ne është alarmante dhe shqetësuese, sepse ju e keni dyfishuar zyrtarët me kontrata në vepër, përderisa në qeverisjen e PDK-së na keni kritikuar. Sipas Auditorit, thuhet se 36 mësimdhënës janë pranuar pa procedura të konkursit, e kjo për ne është e pa pranueshme. Te subvencionet nuk posedojnë dëshmi për pagesat e bëra nga drejtuesit
Kryetari i Komunës, në dy raste e ka shkelë rregulloren e Kuvendit Komunal, lidhur me subvencionet, sepse deri në 4.000 € lejohet që Kryetari të ndaj subvencione, kurse Auditori thotë se Kryetari i Komunës në dy raste e ka tejkaluar këtë shumë. Në subvencione thuhet se janë paguar disa udhëtime jashtë vendit në vlerë 2.533 €. Sipas një hulumtimi të UNDP-ës, ka konstatuar se qytetarët e Gjilanit janë të pakënaqur ndaj punës dhe qeverisjes suaj. Vërtetë disa kolegë kanë thënë se Gjilani ose nuk ka kryetar, ose kryetari është duke u marrë me punë të tjera.
Prandaj dua mendimin e juaj z. Kryetar, se a ndiheni përgjegjës dhe a ndiheni keq me këtë raport që ka dalë nga Auditori ?

Lutfi Haziri: raporti i Auditorit është në fazën e komentimeve, e drafti i parë ka ardh, por ne kemi afat ligjor 30 ditë për t’u përgjigjur në të gjitha rekomandimet që i ka nxjerrë Auditori për Komunën e Gjilanit si organizatë buxhetore. Ne jemi duke i përgatitur përgjigjet tona në të gjitha rekomandimet dhe me kohë do t’i kryejmë ato. Mendoj se në këtë fazë është herët të kualifikohet dhe komentohet drafti i parë. Po ashtu ju e dini se këtë raport do ta keni në një seancë të Kuvendit ku keni mundësi për diskutim, prandaj mendoj se duhet ta rezervoni monucionin politik në mënyrë që kur t’i vjen koha ta zbrazni.
Ne jemi të kënaqur me raportin si tërësi, por natyrisht që kemi vërejtjet e tona të cilat do t’i bëjmë në rrugë ligjore.
Sa i përket asaj se a ka Komuna Kryetar apo nuk ka, së paku ju të PDK-së që keni qenë në qeverisje më parë, e dini se Komuna ka Kryetar, sepse juve ju ka prek drejtpërdrejtë në ndryshim qeverisës.
Kurse lidhur me kënaqshmërinë e qytetarëve, secili i ka kohën për të matë kënaqshmërinë e cila do të vie me kohë, dhe ju e dini se sondazhet që i keni bërë për angazhimet dhe kënaqshmëritë, mua më keni nxjerrë të pestin në listën e juaj para zgjedhjeve, por qytetarët e Gjilanit kanë fol dhe reaguar ndryshe. Unë jam i fokusuar të punoj me program, sepse zyra ime merret me programin qeverisës e nuk merret me çështjet periferike dhe improvizime të tjera. Dje janë bërë dy vite e gjysme qeverisje, e në bazë të kalendarit për zgjedhjet e ardhshme mund të bëheni gati, nëse dështoj në qeverisje  atëherë keni mundësi ta shfrytëzoni këtë gjë dhe shfrytëzojeni maksimalisht sepse kjo është çështje e juaja, por nuk besoj që do të ketë fat dikush ta shfrytëzoj këtë gjë, sepse detyrat dhe programet që jemi duke i implementuar Gjilanit po i japin një primat krejt tjetër dhe natyrisht se qëllimi ynë është të kryejmë punë sipas detyrës zyrtare dhe ligjit.
Unë i kam pranuar edhe akuzat, e në disa raste edhe degradimet e opozitës, mirëpo nuk kam dashur që të prekemi aty ku kemi kod moral dhe familje, e për të tjerat në kuadër të rregullave politike natyrisht se opozita është pjesa e shëndetshme e pushtetit.

Bujar Nevzati: përshëndetje për kryetarin i cili paska gjetur kohë për të marrë pjesë në këtë seancë.
Unë jam njëri nga ata i cili them vazhdimisht se Komuna e Gjilanit nuk ka Kryetar, e këtë gjë po e thonë edhe bashkëpunëtorët e tu më të ngushtë të LDK-së.
Po të kishte Komuna Kryetar, ashtu siç e ke marrë mandatin dhe si ju i keni premtuar qytetarëve të Gjilanit, gjendja në këtë qytet do të ishte më e mirë, sepse e keni shkatërruar qytetin me ndërtime pa leje, e nuk e besoj që ka ndonjë Komunë në Kosovë qe ka më shumë ndërtime pa leje dhe që bënë punë me infrastrukturë kaq të dobët si në komunën tonë. Është mirë të dalin bashkëpunëtorët e tuaj e të shohin punët që po bëhen sepse në seancën e kaluar unë kam prezantuar edhe foto për punët që po bëhen, e nuk do të kishte ndodhë që në fshatin Përlepnicë, kanalizimi që ka filluar vitin e kaluar e që ka metë në gjysme, e të punohet në mënyrë profesionale.
Po të kishte Komuna Kryetar, rruga  në drejtim të Bujanocit e cila është nisë me punime qe një kohë, punimet vazhdojnë në dy anët, kurse qytetarët që ecin në këmbë janë të rrezikuar, kështu që kur të ndodhë ndonjë fatkeqësi, mandej e shohim e kush merr përgjegjësi, sepse Kryetari nuk jeton në Gjilan dhe nuk i sheh këto gjëra.
 Po të kishte Komuna Kryetar, do të zgjidhej problemi i profesorit të lëndës së Historisë në fshatin Zhegër, ku qe gjashtë muaj nuk mund të zgjidhet një problem i kësaj Shkolle, kurse nxënësit kanë mbetur pa mësim qe një gjysmë vjetor.
Po të kishte Komuna kryetar, punëtorët e Administratës të Shërbimit Civil nuk do të rrinin vetëm në kafiteri, por do të rrinin në vendin e punës.
Po të kishte Komuna Kryetar, me duar të pastërta ashtu siç po thoni, ne kemi kërkuar që fondi për ndërtimin e shtëpive të jetë transparent, e ju asnjëherë nuk e keni bërë transparent.
Po të kishte Komuna Kryetar, do të fillonte puna për rregullimin e Limit Mirusha, kurse mandati juaj gati shkoi e ju nuk keni filluar këtë punë.
Po të kishte Komuna Kryetar, kjo Komunë do t’i kishte punët më mirë se që i kemi sot.

Lutfi Haziri: po të mos kishte Komuna e Gjilanit kryetar, nuk do të kishte kush me ju përgjigj tani.
Jeni në qeverisje qe 17 vite, pa marrë parasysh cilën pozitë e keni. Auditori rekomandon përmirësime për organizatat buxhetore të caktuara. Rekomandimet që ka dhënë Auditori, janë rekomandime për përmirësim. As për vitin e kaluar as për sivjet, nuk kemi rekomandime që janë shkuar në Prokurori për ndonjë organizatë buxhetore, sepse Auditori i qet në dokument final, deri në momentin që konstatohet shkelja me automatizëm ato shkojnë në Prokurori për hetime të mëtutjeshme.
Sa i përket projekteve, një numër i madh i programeve janë duke u implementuar, qofshin ato si investime të Komunës apo si investim i përbashkët. Është fakt dhe e lus sekretarinë ta dërgoj dokumentin e marrëveshjes me USAID-in dhe Komunës së Gjilanit, anëtarëve të PDK-së që ta lexojnë, sepse kjo është marrëveshje e bashkëpunimit strategjik mes USAID-it dhe Komunës. Mund ta shihni se në momentin dhe rrethanat e para ata tërhiqen, ku nuk zbatohet një program i cili është duke u pilotuar në Kosovë. Në programet ku jepen miliona euro, nuk bëhet tolerancë sepse saktë duhet të i përshtatemi programeve që i nënshkruajmë.
Unë e pranoj që ne programet tona janë disa telashe me operatorë, ku njëra ndër ato telashe është në fshatin Përlepnicë, ku kemi telashe me operatorin dhe me uzurpimet e pronës.
Nuk bën të hedhet faji në projekt, kur dihet se kush është pengesa kryesore për zgjerimin e rrugës. 
Për ndërtimin e trotuarit Lladovë-Zhegër, nuk është problem rruga dhe të hollat, por problemi është te uzurpimi, ku nuk ka hapësirë për trotuar. Sot në tubim publik para qytetarëve, u kërkua që të bëhet lirimi i hapësirave publike për qytetarë.
Problemet me operator i dini edhe ju sepse keni punuar me ta 6 vite , por ne kemi vendosë të marrim masa ligjore.
Këto dy javët e fundit, unë së bashku me nënkryetarin dhe katër drejtorë jemi duke u marrë me dinamikën e implementimit të programeve. Nga data 5 korrik deri në fund të muajit gusht, ne do t’i ndalim punimet në disa zona për shkak të ardhjes së bashkatdhetarëve tanë, sepse nëse vazhdojmë me punime vetëm po shkaktojmë telashe më shumë.
Sa i përket fondit për banim social, kushdo që ka kontribuar mund ta sheh, paratë janë në bankë, por të drejtë morale për ta kontrolluar këtë buxhet kanë vetëm ata që kanë kontribuar, qoftë edhe 1 €, 1 dritare, apo një palë pizhame. Ata që nuk kanë kontribuar në këtë fond, nuk kanë asnjë përgjegjësi dhe të drejtë morale të kërkojnë kontroll në këtë fond..
Ne po ndërtojmë dhe po rinovojmë Shtëpi, po paguajmë qira për njerëzit në nevojë dhe qëllimi ynë është ta mbyllim këtë çështje dhe t’i ndajmë të gjitha të mirat publike me këta njerëz.
Për këtë fond edhe më tutje njerëzit po kontribuojnë, ku para dy dite kemi pas një donator i cili ka kërkuar ta ndërtoj një shtëpi për familjet në nevojë.
A mendoni që për shkak të mos besimit, këta njerëz po vinë të ndërtojnë ?
Në muajin e Ramazanit ne do t’i ndërtojmë edhe 8 shtëpi, ku kemi filluar me disa, e kjo gjë për ne është besim.
Matja e besimit të qytetarëve nuk është me akuza e me fjalë që ne i nxjerrim, por është me kontribut, sepse përderisa qytetarët e Gjilanit paguajnë kontributet në këtë nivel, ne besojmë se besimi është ruajtur dhe vazhdojmë ta ruajmë edhe më tutje.
Lidhur me rregullimin e Lumit “Mirusha”, nuk bëj improvizime, sepse kur të fillohet të rregullohet, do të dihet saktë data se kur do të përfundoj.
Nga viti 2006, ky Lum është nisë të rregullohet 4 herë dhe kurrë nuk është kryer qe 10 vite. Ne i kemi mobilizuar fondet dhe projektin dhe ditën kur të filloj të punohet do të dihet saktë se kur do të përfundoj.
I njëjti problem është edhe me Lumin “Stanishorka” sepse edhe ai do të trajtohet njëjtë. 
Trajtimi i rrugëve do të filloj në muajin Shtator, në dalje të rrugës së Ferizajt,Gjilan-Livoq dhe Livoq-Cërrnicë, sepse ne presim punimet në ndërtim të rrugës dhe prej Gllamës në drejtim të Bresalcit. Prej Tunelit në drejtim të qendrës së qytetit do të jetë investim i Komunës për rregullimin e rrugës. Ne besojmë që ta hapim kanalin kryesor në qendër të qytetit për vendosjen e gypave të rinj të ujërave atmosferik. Deri në fund të vitit 2017 Gjilani mund të ketë probleme me infrastrukturë sepse do të punohet. Nuk do të punohet vetëm në asfaltim por edhe në punime nëntokësore.
Sa i përket fshatrave jemi duke punuar në fshatin Dobërqan, ku javën e ardhshme përfundojnë punimet. Po ashtu në fshatin Bresalc, Cërrnicë dhe kemi shpallë punimet për Malishevë të Epërme, Malishevë të Ulët dhe Pogragjë, këto janë në fazën e parë.
Faza e dytë hynë, Përlepnica, Kmetoci, Vërbica dhe lagjja e Muhaxhirëve  do të trajtohen në mënyrë selektive.
Kategoria e fundit mbetet Zhegra me malësi, Llashtica dhe të gjitha fshatrat e Karadakut me pak banorë.
E vetmja rrugë që ende nuk e kemi definuar çështjen e punimeve është Vërbica e Kmetovcit, sepse sipas të gjitha gjasave aty do të kalon Autostrada Gjilan-Prishtinë.

Avdyl Aliu: ashtu siç e tha edhe Kryetari, qytetari i Gjilanit para dy vite e gjysmë, na ka ndarë rolet, e këtë gjë e kam thënë disa herë, sepse ne e kemi rolin për të punuar, e roli tjetër ju takon atyre që flasin.
Rolin për të punuar e kemi fituar në bazë të planifikimit që e kemi bërë në raport me kapacitetet financiare dhe profesionale.
Ky program dhe planifikim na ka nxjerrë fitues dhe ne dëshirojmë të punojmë me plan, e kur e them që ne punojmë me plan atëherë Raportin e Auditimit sot nuk e kemi në plan. Ky raport do të jetë pjesë e trajtimit tonë, kur t’i vjen koha. Është politikë e ulët të flitet dhe të fshihet pas emrave.
Ajo se çka pajtohem me opozitën, është se me të vërtetë, qytetarëve jua kemi prishë rahatinë, sepse qytetarët në dy mandatet e kaluara kanë qenë rahat sepse edhe pushteti ka qenë në gjumë, nuk ka pas punime dhe pengesa në rrugë, e kështu që ne jua kemi prishë rahatinë sepse po bëjmë plane dhe po punojmë.
Qëllimi ynë nuk është të punojmë për vota, por të kryejmë punët të cilat i kemi planifikuar, e pas këtyre punëve do të vjen koha e votave dhe ka kush të na vlerësoj.

Isa Agushi: nuk e kam pas plan të flas sot, por më nxitën kolegët, sepse te shqiptarët thonë se kur ta prek dikush “domaqinin” e shtëpisë, atëherë familjarët duhet të reagojnë.
Unë jam më i zëshmi për padrejtësi, e ndoshta ndonjëherë kam qenë i pakënaqur për punët që janë kryer më ngadalë, mirëpo në fund të fundit punët e mira vinë ngadalë.
Në gjithë Komunën po punohet, sepse qytetarët na kanë zgjedhur dhe po i shohin punët, kështu që ju them kolegëve opozitar, se edhe për mandatin tjetër do ta keni problem, sepse ne po punojmë punë të hairit. Unë e kuptoj opozitën edhe pse nuk kam qenë në opozitë asnjëherë dhe besoj që nuk do të jem asnjëherë, sepse kur je në qeverisje me njerëz të mirë dhe të drejtë do të jemi gjithmonë në pozitë. Ju garantoj që edhe në zgjedhjet e ardhshme do të jemi në pozitë, sepse opozita 16 vite ka qenë në pushtet dhe nuk ka bërë asgjë për Komunën e Gjilanit dhe asnjëherë nuk kam parë një punë të hairit që keni bërë, e tani për dy vite e gjysme qeverisje të LDK-së po shihen punët e mira që janë bërë. E përgëzoj kryetarin për punët që po i bënë, sepse jam duke ecë në Komunën e Gjilanit me sy qelë. Andaj, kërkojmë që të kalojmë në pikën e rendit të ditës.

Nevzat Isufi: kam disa vërejtje rreth mbarëvajtjes së punëve të Kuvendit dhe besoj që këto vërejtje duhet të na dërgojnë drejt përmirësimeve sepse kohëve të fundit po bëhet shumë shkelje të mëdha. Nuk kemi të bëjmë me shkelje të vogla procedurale por kemi të bëjmë me kapituj të tërë ligjor. Rasti më i freskët i kësaj shkelje është mbajtja e seancës së jashtëzakonshme të Kuvendit pa përfillë ligjin, ku kjo seancë mbahet pa mbledhjen e rregullt të KPF-së. Se cilat nevoja kanë qenë për mbajtjen e asaj seance të jashtëzakonshme e kemi parë të gjithë, por këto shkelje ligjore kanë vazhduar edhe në mbledhjen e fundit të KPF-së me që rast kërkohej të debatohej për një pikë të rendit të ditës të cilën edhe sot e kemi si pikë të rendit të ditës, por pa material fare. Kjo nuk është hera e parë që Kryesuesja na vë para aktit të kryer dhe ne debatojmë çështje të caktuara pa material dhe mbetemi spektatorë të monologëve të anëtarëve të ekzekutivit.
Në bazë të zhvillimeve të dy apo tri seancave të fundit, KPF-ja po e luan rolin e një trampoline, sepse në mbledhjen e KPF-së rekomandimi më i rëndësishëm është “Ta përcjellim për Kuvend”.  Nuk ka shqyrtim as debatim, bile mund të anashkalohet edhe kjo përcjellje madje edhe tërësisht, sikur me rastin e seancës së jashtëzakonshme.
Kështu siç po veprohet, KPF-ja nuk është më Komitet i detyrueshëm, por më shumë si Komitet alternativ.
Menjëherë pas seancës së jashtëzakonshme, kemi pas seancën solemne për nderë të ditës së “Çlirimit të Gjilanit”, e kjo do të ishte në rregull sikur të ishte përcjellë me kritere të mirëfillta kulturore, duke e ditur që nuk ka ditë më të rëndësishme se dita e çlirimit.
Për këtë ditë Komuna do të duhet të bënte aktivitete të ndryshme për qytetarët, që të dihej se kjo është një ditë e veçantë, e askund në qytetet nuk është vërejtur se kjo ditë është festë, sepse nuk ka pas asnjë Flamur, apo element festiv.
Dita e çlirimit nuk është vetëm për Kryetarin e Komunës dhe për Kuvendin dhe ne si opozitë nuk kemi qenë të njoftuar as për vizitën për te varrezat e dëshmorëve dhe si anëtarë të Kuvendit nuk kemi pas asnjë ftesë, e kjo nuk është hera e parë që kjo praktikë përsëritet.
Me rastin e organizimit të ditës së çlirimit, do të duhej që partitë politike të kishin ftesë zyrtare dhe të njiheshin me agjendën e çdo lloj aktiviteti që bëhet për nderë të kësaj dite.
Prandaj për ne, të gjitha këto mangësi që u përmendën, dita e Çlirimit të Gjilanit ka qenë skandaloze, e ne do të dëshironim që një praktikë e tillë të mos përsëritet, pavarësisht se kush është në krye të institucionit.
Në këtë seancë të sotme, ne po kalojmë në gjysmën e dytë të vitit 2016, e nuk kemi asnjë pikë ku shqyrtohet realizimi i planit të punës të ndonjë drejtorie të caktuar Komunale. Si duket nuk ka se çfarë të raportohet sepse disa drejtori nuk kanë pas as plane pune.
Meqë deri tani këtë gjë nuk e keni bërë vetë, kërkoj që të bëhet shqyrtimi i planeve të punës për vitin 2016 të drejtorive Komunale dhe Njësive të tjera të Komunës. Me këtë rast po i bëj edhe disa pyetje për drejtorin e DSHPIB, DUPMM
1. Pse nuk po funksionon ndriçimi publik në lagjen Dheu i Bardhë në Rrugën “Avdullah Presheva” ?
2. Po ashtu në këtë rrugë trotuari nuk është i rregulluar, a do të zgjidhet ky problem ?
3. Çfarë po ndodhë me ndërtimet përtej udhëkryqit të rrugës për Shillovë ana e djathë , ku dihet se në atë pjesë nuk është planifikuar lejimi i ndërtimeve  ?
4. Jemi në prag të hyrjes së muajit Korrik dhe duke e ditur se ky muaj është më i frekuentuari me njerëz ju keni zgjedhur të bëni riparimet e rrugëve, a duhet që rregullisht të presim qarkullimin maksimal në rrugët e qytetit për t’u rregulluar rrugët ?

Bujar Nevzati: i them kolegut tim z. Avdyl Aliut, nëse nuk e din, se këtë mandat që e kemi, e kemi për të fol për punët e dobëta që po zhvillohen në Komunë.
Nuk keni nevojë që ju t’i rrini Kryetarit si Avokat, sepse ky nuk ka nevojë të ketë Avokat.
Ne  e dimë që e keni fituar qeverisjen, por po brengosemi për punët e këqija që po i ktheni aty ku i keni lënë në vitin 2007, prandaj me tregoni dikush nga ju se si një profesor për gjashtë muaj nuk ka mundur të zgjidhet diku në Kosovë ?
Lidhur me prishjen e rahatisë së qytetarëve, mund të them z. Aliu, se ju për vete po punoni dhe e keni shkatërruar qytetin me ndërtime pa leje, duke qëndruar rregullisht vetëm në DUPMM.
Koha e zgjedhjeve po afrohet dhe qytetarët janë ata që japin votë, por fjalët e Kryetarit po thonë se jeni transparent e thotë vazhdimisht se nuk i ka futur duart në xhepa të asnjë qytetari, e nëse nuk e ka bërë një gjë të tillë atëherë nuk ka çka të fshehë asgjë.

Valentina Bunjaku-Rexhepi: ju lus anëtarëve të Kuvendit që ta respektoni rregulloren e punës së Kuvendit, sepse nuk mund të flasim aq sa të duam.

Leonora Bunjaku:  meqë ju jeni kryesuese e Kuvendit, është mirë që të jepni fjalën secilit, e jo dikujt dy e tri herë e dikujt asnjëherë.
Është muaji  qershor dhe si ka mundësi që në këtë seancë të mos përfshihet së paku një pikë e rendit të ditës për Arsim, kur e dimë që në këtë muaj është përfundimi i mësimit  të  Arsimit  të mesëm dhe fillorë. Me këtë rast do të kishim mundësi që të njoftohemi dhe ne edhe qytetarët me problemet të cilat është ballafaquar Arsimi gjatë këtij viti shkollor. E dimë që testi kombëtarë është anuluar, e pastaj u mbajt prapë, e ne duhet ta dimë se a ka pasur probleme.
Kemi problemet e tjera të Arsimit që po ballafaqohet Komuna e jonë, andaj në emër të grupit të këshilltarëve të PDK-së kërkoj që në muajin korrik të futet një pikë e rendit të ditës për Arsim.

Riad Rashiti: e përmendi Kryetari pengesat në uzurpime që po ndodhin në Përlepnicë, prandaj unë dua ta ngris një shqetësim edhe për fshatin Malishevë lidhur me uzurpimet që po ndodhin, e në këtë fshat është nisë të ndërtohet një shtëpi në pronën publike, e ky pronar që po e ndërton shtëpinë e ka pronën e tij te Muhaxhirët e Malishevës, aty ka oborr dhe pronë sa të duash, por Këshilli i fshatit Malishevë të cilin e keni zgjedhur ju, por fatmirësisht shumica e këshillit të fshatit e ka kundërshtuar pëlqimin për të ia dhënë lejen për ndërtimin e shtëpisë këtij personi, mirëpo disa individ të caktuar, në mënyrë të paligjshme dhe pa procedura kanë ndarë tokë, e kjo shtëpi po ndërtohet.
Andaj ju pyes juve si Kryetar i Komunës, po ashtu Kryesuesen dhe drejtorin e DUPMM, pse nuk e merrni asnjë masë për këtë gjë kur ne i ngrisim këto çështje duke ofruar edhe fakte se kemi uzurpime klasike të pronës publike.
Po ashtu sa i përket ndërtimeve të shtëpive për familjet në nevojë, nuk është mirë i nderuari Kryetar që t’ merrni meritat e dikujt tjetër ashtu siç ka ndodhë në fshatin Malishevë, për ndërtimin e një shtëpie për familjet në nevojë sepse ndërtimi i kësaj shtëpie nuk ka pas të bëj aspak me aktivitetin e juaj, kurse ju e keni bërë përurimin.
Po e cilësoj diskriminim projektin e rrugës Gjilan-Pogragjë, sepse është nisë rregullimi i kësaj rruge për ta asfaltuar me një trashësi prej 4 cm këtë rrugë, prandaj dua ta di se a është diskriminim  dhe a është në rregull që rruga Pogragjë-Llovcë të asfaltohet me standarde të tjera kurse rruga kryesore që e lidh brezin kufitarë të ndërtohet me cilësi të dobët.
Ja përkujtoj kolegut Agushi, se në qeverisjen e PDK-së në fshatin Zhegër është ndërtuar Shkolla e Mesme, ujësjellësi dhe ndriçimi publik. Ju po doni ta mbyllni shkollën e mesme sepse nuk jeni në gjendje të rinovoni dy klasë.

Fehmi Sylejmani: kam një kërkesë për dy nxënës nga Gjilani, ku me 7 korrik 2016, do të marrin pjesë në olimpiadën botërore të garave të Matematikës në Hong-Kong(Ardita Berisha dhe Dorentina Sylejmani), prandaj do të ishte mirë që këta nxënës të ndihmohen financiarisht.

Isa Agushi: për gjashtë vite të mandatit të PDK-së, Qeveria e Kosovës në fshatin Zhegër, ka ndërtuar një Shkollë fillore.
Kjo qeverisje e tanishme, nuk do ta mbyll shkollën e mesme në fshatin Zhegër, por do ta rinovojë, e ju nuk keni bërë asgjë. Unë ju kam pyetur juve se cilin projekt e keni filluar dhe e keni mbaruar në këtë fshat ?

Lutfi Haziri: është mirë qe debatohet në kuadër të rregullave të punës që i kemi, sepse anëtarët e kuvendit Komunal, ju si Kryesuese dhe ne, i kemi punët e ndara, prandaj unë nuk unë jam anëtarë i KK-së, por nëse ju mendoni që duhet të jem pjesëmarrës në çdo seancë dhe kërkoni përmes Kryesueses që të jem pjesëmarrës, unë mund të vij, por mendoj që nuk është punë e imja të qëndroj tërë kohën këtu, sepse kjo është punë e juaja, ju jeni organ vendimmarrës.
Sa i përket urgjencës së seancës së kaluar dhe të kësaj seance, më lejoni që si sponsor i ftesës së takimit të jashtëzakonshëm, të jap sqarime, sepse Kryesuesja dhe Sekretaria, pas konsultimeve të pritura  me grupin e këshilltarëve, ju ka dhënë sqarime. Por njëri nga partnerët më të mëdhenj që e ka Komuna e Gjilanit, në sektorin e Arsimit me Qeverinë Gjermane, ka kërkuar që të saktësohen figurat buxhetore programi i përfshirjes së Gjilanit në KFV-ë, Gjilani, Prishtina dhe Gjakova, janë  tri Komuna të zgjedhura në programin e pilotimit nga Banka Gjermane dhe ky program dhe kërkesë e veçante përmes DZHE-së, ka kërkuar që të saktësohet pjesëmarrja e Gjilanit në projektin, që sipas rregullit të terminologjisë së tyre, na ka bërë që të ftoheni në atë seancë për atë muaj.
Janë paraparë 14 shkolla të rinovohen nga ky fond, andaj nuk besoj që ju ka ardhur mërzi të votoni për renovimin e këtyre 14 shkollave.
Pajtohem me vërejtjen e dhënë të z.Isufi, sepse sektorët e tanë kanë dështuar në dhënien e pamjes festive të ditës se çlirimit të Gjilanit, por kalendari i shënimit të festave është ruajtur, duke e shpallë ditë pushimi për të gjithë punonjësit, po ashtu kemi filluar homazhet te varrezat e dëshmorëve në ora 9:00, dhe aktivitetet kanë vazhduar deri në mbrëmje, ku sipas traditës kjo ditë është begatuar siç duhet.
Pajtohem që një numër i madh i ftesave nuk po përcillen më nëpër institucione, duke e pas parasysh se tani kemi rrjete sociale dhe ftesat elektronike, por jo të gjithë po i përdorin dhe po i shfrytëzojnë. Vërejtje të tilla kemi pas edhe nga institucionet e tjera, si Gjykata, të cilët nuk i kanë marrë ftesat fizike, e kur njerëzit nuk i marrin ftesat fizike, nuk vjen në aktivitete. Megjithatë ftesat janë publike dhe konfirmimi për pjesëmarrje duhet të bëhet.
Mendoj se kjo ditë është festive dhe duhet të përmirësohet sa më shumë dhe pa dallim politik dhe partiak, sepse ne e respektojmë një kalendar për ditën e Çlirimit të Gjilanit.
Sa i përket temave dhe politikave sektoriale, në këtë muaj të gjitha drejtoritë do të raportojnë për punën e tyre, para Komiteteve, si dhe raporti i punës së Kryetarit të Komunës për periudhën gjashtë mujore do të dal para juve në Kuvend.
Për temat që ka interes Kuvendi Komuna, qoftë Arsimi apo diçka tjetër, besoj qe Kuvendi Komunal ka të drejtë ta miratoj dhe unë i inkurajoj kryetarët e grupeve të këshilltarëve të diskutojnë këto çështje dhe t’i vendosin në rend të punës e ne jemi të gatshëm të ju përgjigjemi.
Rasti i dy nxënësve që do të marrin pjesë në olimpiadën e garave të Matematikës, është shembulli më i mirë i një gjenerate të talentuar dhe të shkëlqyer që ka Komuna e Gjilanit. Kjo gjeneratë janë edukuar, por çdo periudhë kohore dhe çdo gjeneratë që po del, po është më e mirë se tjetra.
Në nivel të Republikës së Kosovës, nivel të regjionit dhe atë ndërkombëtarë, i kemi 140 fitues të vendeve të para, dyta dhe treta, kryesisht në shkencat ekzakte.
Natyrisht që këto dy nxënësve do t’i mbështesim, sepse ne e kemi kërkesën në zyrën tonë, edhe pse DKA-ja nuk ka buxhet për ti financuar, ne bashkëpunim me kryesuesen dhe nënkryetarin do të marrim buxhetin nga Zyra e Kryetarit për t’i mbuluar këto shpenzime.
Në zyrën time janë edhe dy student që kanë fituar bursa në Shkollën “Mehmet Akif”, nga një konkurrencë e vështirë, e kemi të bëjmë me dy familje që janë me raste të rënda sociale. Ne kemi shpallë bursat për student pa dallim se në çfarë Universitete studiojnë.
Ne jemi duke punuar në një format tjetër dhe punojmë në mënyrë të koncentruar, e kjo nënkupton se ne dëshirojmë t’i zgjidhin problemet jetike, bazike (ujë,kanalizim dhe rrugën), e këto tri programe po mundohemi të i zgjedhin në çdo vendbanim.
Ne i kemi 34 programe në implementim, të publikuara janë 8, në fazën e vlerësimit janë 17 programe, në dhënien e kontratës janë 2, kurse në nënshkrim janë 2 programe.
Sa i përket rezultateve të testit Kombëtarë, edhe ky rezultati i dytë e ka konfirmuar rezultatin e nyejt me të parin, e kjo dëshmon se fëmijët tanë mësojnë, por në bisedë me Ministrin e Arsimit, më ka bindur mua që në fazën e parë ka pas disa lëshime serioze nga Administratorët, e për fazën e dytë ne jemi pajtuar që mos të ndërrohet testi për nxënësit e Gjilanit, sepse bëhet e padrejtë për ta, por të bëhet një monitorim me masa më shtrënguese.
Lidhur me punimet që po i bëjmë do të ju ftoj të dilni dhe t’i shikoni këto punë. Është duke u rehabilituar rruga Gjilan-Malishevë-Pogragjë, faza e zgjerimit të rrugës është projekt tjetër që ne jemi në bisedime me Ministrinë e Infrastrukturës, sepse jemi munduar që kjo rrugë të jetë me karakter regjional dhe të hapet një vendkalim kufitarë në Dobrosin. Momentin e parë që politikisht vendoset kjo çështje, ajo rrugë do të kaloj në kompetenca të Qeverisë, sikur rruga Qarkore. Por në atë pjesë kemi metë pa i asfaltuar edhe disa rrugë, Stublinë, Kokajt dhe Ranatoc.
Lidhur me trashësinë e asfaltit, është projekti i rehabilitimit të rrugëve që është punuar nga Ministria e infrastrukturës. Edhe rrugët e pjesës Urbane do të rehabilitohen, në mënyrë që largohet laramania e gropave.
Ju lus që të punoni në Kornizën Afatmesme Buxhetore, sepse është dokumenti më i rëndësishëm për vitet e ardhshme, pa marrë parasysh se kush do të qeverisë për vitet e ardhshme. Ky dokument para jush vjen me parametra dhe me kufi buxhetore.
Lidhur me pyetjen e z.Rashiti për uzurpime, ne i kemi 58 uzurpime të konfirmuara në Komunën e Gjilanit, pa i futë fshatrat. Në fshatin Përlepnicë kemi kërkuar të zgjidhet teknikisht problemi, pa e politizuar, por në rastet si në Zhegër dhe në Malishevë, unë nuk kam pas njohuri, e ju mund ta paraqitni këtë rast te kryesuesja, meqë unë nuk kam pas një rast të tillë. Jam njoftuar se edhe  Agjensioni i Pyjeve ka vërejtje për shkak të pronës. Nëse për këto fshatra konstatohet që janë uzurpime, sigurisht që do të marrim masa sikurse në çdo rast tjetër.

Kryesuesja e Kuvendit e vë në votim rendin e ditës :

  Me 22 vota “për”,  të tjerat “abstenime”, miratohet rendi i ditës.

2. Korniza Afatmesme Buxhetore (KAB) e Komunës së Gjilanit për vitin fiskal     2017 dhe vlerësimet e hershme  për vitet 2018-2019

Zijadin Maliqi: para jush keni Kornizën Afatmesme Buxhetore (KAB) e Komunës së Gjilanit për vitin fiskal  2017 dhe vlerësimet e hershme  për vitet 2018-2019, e cila është dokumenti bazë për planifikimin e buxhetit të Komunës, në bazë të kufijve fillestarë të caktuar nga Ministria e Financave për vitin 2017 dhe vlerësimet e hershme 2018-2019. Unë nuk dua të hy në pjesën tekstuale sepse e keni pas materialin dhe besoj që e keni lexuar, por do të orientohem në disa gjëra që janë të rëndësishme të i dini.
Korniza Afatmesme Buxhetore (KAB) e Komunës së Gjilanit përbëhet prej dy pjesëve (pjesa e të hyrave dhe pjesa e shpenzimeve). Në krahasim me vitin 2016, për vitin 2017 kemi një rritje të kufijve buxhetor, për 6% më të rritur, pastaj me një rritje të lehtë prej 2 % në 2018 dhe  1% në 2019. Rritja më e madhe e të hyrave është te të hyrat vetanake, ku kemi një rritje prej 15%, por do ta kemi problem që këtë shkallë të inkasimit të hyrave ta realizojmë.
Grandi i përgjithshëm është në rritje për 8%, grandi i Arsimit ka rritje vetëm 1%, kurse te grandi i Shëndetësisë kemi rritje 5 %.
Te vlerësimet e hershme, rritja është bërë vetëm te grandi i përgjithshëm, kurse te të hyrat vetanake është bërë një rritje e vogël, kurse për vitin 2019 është planifikuar të filloj edhe një e hyrë e veçante që ka të bëj me të hyrën e tatimit në tokë.
Sa i përket shpenzimeve, është bërë një kalkulim, ku pagat dhe mëditjet si kategori e parë, marrin pjesë 63 %.
Në krahasim me vitin 2016, për vitin 2017 kemi një rritje të planifikuar prej 3.5%, duke marrë parasysh që kemi marrë përbuzë pagën e muajit maj, pastaj shtimin e përvojës së punës dhe disa gjëra të tjera.
Te mallrat dhe shërbimet kemi një rritje prej 9.15%, për arsye se deri më tani pastrimi i rrugëve, pastrimi i qytetit dhe shpenzimet Komunale, janë paraparë te investimet Kapitale, kurse tani me sugjerimin e Auditorit të përgjithshëm barten te Mallrat dhe Shërbimet.
Pjesëmarrja e mallrave dhe shërbimeve, me buxhetin e përgjithshëm duke u bazuar në KAB,është 12.4%.
Subvencionet kanë të njëjtën shumë me vitin 2016.
Te shpenzimet Kapitale jemi munduar t’i rritim për vitin 2017 në 16.61%, për vitin 2018 në 11.6%, për vitin  2019 në 9.45%.
Pjesëmarrja e investimeve kapitale është planifikuar të rritet deri në 20.70%.
Kufijtë buxhetor janë planifikuar të jenë 22,657,746.00 €.
Riad Rashiti: në emër të grupit të këshilltarëve të PDK-së, po e jap vlerësimin për këtë dokument të cilin e kemi analizuar me kujdes dhe ky dokument do të duhet që të përgatitej me më shumë kujdes dhe të analizohej shpenzimi i parasë publike, në mënyrë që ky dokument të jetë sa më i realizuar për vitet që i parasheh.
Në këtë dokument do të duhej të ofroheshin edhe prioritetet e tjera për ndryshimet ekonomike dhe financiare do të duhet të funksiononin mekanizmat institucional për ta realizuar këtë planifikim të KAB-it, mirëpo ky dokument që sot e kemi përpara, është vetëm sa për sy e faqe vetëm për ta plotësuar një obligim ligjor që e kërkon Ministria e Financave.
Ne e shohim se në fillim të këtij dokumenti shkruan se ky material siguron një analizë të hollësishme të shpenzimeve publike dhe përcakton parametrat e prioriteteve kryesore për zhvillimin e vazhduar të buxhetit.
Po ashtu në këtë dokument thuhet që vizion i Komunës është që të jetë një qendër e zhvillimit ekonomik, me urbanizëm modern dhe shërbime efikase dhe kualitative. Por ne nuk po ju kuptojmë se me çfarë vizioni flisni për këtë dokument, kur dihet mirë që ju si qeverisje Komunale, gati tri vite po bëhen dhe nuk jeni në gjendje ta hartoni një plan të zhvillimit ekonomik. Sot Gjilani nuk ka strategji të zhvillimit ekonomik lokal dhe besoj që është e vetmja Komunë në Kosovë që i mungon kjo strategji.
Për çfarë urbanizmi modern flisni në këtë dokument, kur qyteti është shndërruar në një kaos në ndërtimet pa leje, po ndodh rrënimi i fabrikave dhe Komuna po heshtë për këtë kaos dhe vizioni juaj për një urbanizëm modern është i dështuar.
Flisni për shërbime kualitative, kurse në këtë qytet personat invalid dhe me karroca të invalidëve dalin dhe i rregullojnë trotuaret e larta, për të lëvizë më lirshëm.
Në këtë KAB-ë, ne e shohim që vitin e ardhshëm 2017-ta grandi i përgjithshëm është më i vogël  se në vitin 2015 e ju thoni se keni rritje. Nga kjo shihet se Buxheti i Kosovës, po e zvogëlon për çdo vit buxhetin e Komunës së Gjilanit. Shihet Se keni bërë planifikime për Ekonomi, kurse flisni për Arsim, por kur flasim për planifikimin afatmesëm buxhetor për zhvillimin ekonomik, do të duhej ta keni të qartë se cilat projekte dhe cilat strategji të kësaj qeverisjeje do të realizohen gjatë këtyre viteve.
Nuk po e shohim asnjëherë se infrastruktura është prioritet për një zhvillim ekonomik, me qëllim të rritjes së punësimit dhe rritjes së mirëqenies sociale, po ashtu nuk e keni përmend askund rregullimin e zonës ekonomike lokale, rregullimin e tregut të gjelbër, rregullimi i Autostradës. I keni përmend donatorët e jashtëm, si mundësi për t’i joshë investimet. Po ashtu keni theksuar se Komuna nuk ka të planifikuar donacione të jashtme për periudhën e ardhshme, prandaj unë dua ta di se a ka apo nuk ka, sepse në kornizë thoni se nuk ka, kurse kështu thoni se janë donatorët Austriak e të tjerë.
Komuna e Gjilanit ka aplikuar për kredi të butë në vlerë prej 12 milion €, e nënshkruar në mes Republikës së Kosovës dhe asaj të Austrisë me 12 korrik 2012. Në këtë vit nga qeverisja e PDK-së është filluar një projekt, kurse në këtë dokument shkruan se nuk kemi marrëveshje dhe ky projekt as nuk ka filluar ende. 
Në këtë Kornizë janë planifikuar edhe investimet kapitale të tjera të cilat janë të pa realizuara dhe në kundërshtim me nevojat e qytetarëve të Gjilanit. Është planifikuar ndërtimi i sallës së sporteve, kurse këtu planifikimi është bërë në vlerë 60.000 €, sa mendoni që me këtë planifikim buxhetor do të realizohet ?
Keni përmendur ndërtimin e urave në fshatra, kurse keni planifikuar vetëm 70.000 €, e ky planifikim është shumë i vogël.
Nuk e di siç keni mundur t’i cilësoni shërbimet e varrimit në investim kapital, kjo gjë nuk donë koment.
Shihet se është bërë një rritje te subvencionet e zyrës së Kryetarit, sepse vitin e ardhshëm janë zgjedhjet dhe Kryetarit i duhen përkrahës. Po ashtu e njëjta gjë ka ndodhur edhe të drejtoria e Shërbimeve Publike është  bërë rritje e buxhetit.
Në këtë kornizë më ka ra në sy planifikimi i buxhetit për projektet e planifikimit të partneritetit publiko-privat nga 150.000€ në vit. Në qeverisjen e PDK-së kemi shpenzuar 20.000€ për t’i hartuar 3 projekte, e me këtë shpenzim janë kontraktuar dhe janë realizuar mbi 4 milion investime. Andaj ky dokument për ne është i dëshirave dhe i pa realizuar.

Nevzat Isufi: shihet se në hartimin e këtij plani ka pas nguti, sepse gjëja e parë që më bie në sy është se ky plan pothuajse ¼ e njëjtë me atë të vitit të kaluar dhe kemi vetëm ndërrim të viteve.
Kemi ndryshim të shifrave por jo në raport me përqindjen e ndryshimeve, madje dhe vet prioritetet janë të njëjta. Me brengos fakti që në disa sektorë ka përqindje të vogël të buxhetit. Sipas skemës që e keni bërë më shumë ka shpenzime në sektorin e Administratës së Përgjithshme se sa në sektorin e Bujqësisë dhe Pylltarisë.
Do të ndalem te hartimi i planeve zhvillimore Komunale, hartimi i hartave zonale dhe planeve rregulluese të hollësishme, sikur t’i përmbahemi këtyre planeve atëherë këto shifra janë të mëdha, kur dimë që në praktik nuk zbatohen. Te projektet që lidhen me pajisjet e nevojave të shkollave, shihet se sipas planifikimit për tri vite duhet 500.000 €, por këtu sigurisht janë projekte për furnizim më të gjerë, por kryesisht në dy shkolla të Mesme të Mjekësisë dhe Gjimnazin natyrorë, prandaj shtrihet pyetja ku janë Shkollat e tjera të cilat prodhojnë kuadro ? Pjesa praktike e mësimit në shkollat profesionale, është pjesa më e rëndësishme e mësimeve. Edhe sipas nesh, nuk është bërë një vlerësim i duhur dhe adekuat. Investimi tjetër me vlerë të vogël është ai i tregut të kafshëve që përsëri lidhet me Bujqësinë, që si rajon mendoj se është dashur të jetë një investim më i gjerë. Me këto shifra të ngjashme edhe nga vitet e kaluara, shihet se do të mungoj zhvillimi ekonomik, e kur mungon zhvillimi ekonomik mungon edhe hapja e vendeve të reja të punës. Sipas një kolegu që tha se projektet e mira zgjasin shumë, atëherë i bie që një projekt i mirë do të realizohet në vitin 2050, sikur projekti i Lumit “Mirusha” ku edhe më tutje mbetet shifra prej 100.000€. prandaj të gjitha këto vlerësime na bëjnë të kuptojmë se me këtë plan është punuar ngutshëm dhe na bëni sa për të kryer detyrën, edhe pse shumë projekte nuk përmenden, nuk përmendet as kompensimi i pronave të rrugës qarkore.

Shukrije Rapuca: lidhur me KAB-in, te sektori i Bujqësisë, subvencionet janë të njëjta, bile ka edhe rënie. Të hyrat janë planifikuar të rriten, kurse subvencionet janë ulur për 10.000€. Ka pas premtime marramendëse dhe milionëshe, kurse sot jemi dëshmitarë se këto subvencione janë në ulje.

Fehmi Sylejmani: kjo kornizë është thuajse identike me atë të viteve të kaluara, por sidoqoftë do të ishte mirë të specifikohen të paktën projektet, sepse këtu po vërehet se po mungojnë sidomos për pajisjet kabinetike dhe kamerat në shkollë. Ju bëj me dije se në qytetin ku kryetari jeton, nuk ka shkollë që nuk ka kabinete. Salla e edukatës fizike të rregullohet me 20.000€ është absurde, madje këtu shihet se salla e edukatës fizike në shkollën Rexhep Elmazi që është përfol të ndërtohet, as nuk vjen në konsiderim. Më shumë duhet të ketë fokus në fshatra për rregullimin e ujësjellësit dhe kanalizimit, nuk po shihet se ka çerdhe të reja edhe pse janë premtuar. Rregullimi i tregut të gjelbër nuk vërehet askund.
Një kërkesë më të veçantë e kam për rregullimin e trotuarit në lagjen e Dardanisë, kurse te pjesa e Xhamisë do të ishte mirë të rregullohet një park.
Do të ishte mirë që në qendrën rekreative sportive të ndërtohet një kabinë apo shtëpisë për të përfshirë elementet  për ujitjen e gjelbërimit.
Komuna duhet ta ketë parasysh që në të ardhmen ta ndërton një stadium të ri, sepse ai i vjetri nuk i plotëson kushtet dhe standardet që i ka, sepse çdo euro investim aty është i kotë.
Kam një kërkesë për drejtorin e Buxhetit dhe Financave, që të nxirret një kod buxhetor për nxënësit që përfaqësojnë Komunën në gara të ndryshme, e ne mos të kërkojmë mjete apo donacione çdo vit.

Avdyl Aliu: KAB-i është një dokument strategjik që përgatitet nga Ministria e Financave. Ky dokument ka kaluar në të gjitha procedurat dhe shihet se ka një trend pozitiv. Te të hyrat vetanake ka ngritje dhe neve na mbetet që të punojmë edhe më shumë. Sa i përket vlerësimit të opozitës lidhur me këtë kornizë, shihet se po i pengon zhvillimi dhe ndërtimi i projekteve të shumta. Ky dokument i plotëson të gjitha kushtet për t’u aprovuar.

Selami Xhemajli: dihet se hartimi i këtij dokumenti në një far forme është detyrues për të gjitha Komunat. Debatet publike që do të mbahen në vazhdim do të shqyrtohen dhe inkorporohen interesimet e të gjitha nevojave. Ne si grup japim mbështetje lidhur me këtë Kornizë.
Ramiz Ramadani: subvencionet janë kategoria më e ndjeshme dhe është e vështirë të ruhet gjendja e njëjtë. Vetëm në vitin 2016 kemi pas shkurtim buxhetor nga Ministria e Financave vlerën prej 100.000€, por unë besoj se edhe viteve tjera do të kemi shkurtime. E falënderoj Kryetarin dhe Drejtoritë për mirëkuptimin që kemi gjet që subvencionet janë kategoria që drejtpërdrejtë ndikojnë te fermerët. Investimet tona po i bëjmë në rrugët e arave, kemi planifikuar edhe tregun e kafshëve. Për sistemin e ujitjes nuk kemi kapacitete njerëzore sepse duhet të bëhet në nivelin regjional. Ne kemi punuar jashtëzakonisht kujdesshëm me donatorë dhe i kemi shumë partner.

Zijadin Maliqi: i dëgjova disa duke thënë se kjo kornizë është pothuajse identike me ato të viteve të kaluara, por unë ju them se nuk keni të drejtë. Pjesa tekstuale është e precizuar shumë bukur dhe nuk mund të jetë e njëtë me kufijtë e buxhetit të vitit të kaluar.
Ky është buxhet i Komunës dhe ju e dini se në ndarjen e Grandeve marrin pjesë 4 kryetar të komunave sipas rotacionit. Po çuditem me disa që thonë se çerdhja nuk është projekt i Komunës, atëherë kush qenka projekt i Komunës ? Çdo projekt që vjen te ne është projekt i Komunës.
Kredit nga Qeveria Austriake janë kryer punët dhe  vetëm do të filloj puna. Salla e edukatës Fizike me këto mjete që i ka Komuna nuk mund të bëhet as Shkollë as Sallë. Lidhur me stadionin e ri, Komisioni është duke punuar.
Kodin e veçante për nxënësit pjesëmarrës në gara, nuk ka mundësi të bëhet, sepse është DKA-ja e cila ka kodet e saj dhe ajo merret me këto gjëra. Për ndarjen e subvencioneve në zyrën e Kryetarit, nuk është në pyetje zgjedhjet apo vota, sepse sot është bërë një kërkesë në këtë zyre për subvencionimin e dy nxënësve që do të marrin pjesë në olimpiadën e garave matematikore, prandaj ato duhet t’i subvencionoj zyra e Kryetarit.
Edhe te DSHPIB është rritë buxheti, sepse është mëse e nevojshme.

Me 17 vota “për”, 7 vota “kundër” dhe 2 vota “abstenime”, miratohet Korniza Afatmesme Buxhetore (KAB) e Komunës së Gjilanit për vitin fiskal 2017 dhe vlerësimet e hershme  për vitet 2018-2019


3. Të ndryshme

Sejdullah Kadriu: kam një shqetësim lidhur me personat me aftësi të kufizuar, sepse Gjilani ka shumë të tillë, diku rreth 1200 vetëm në shoqatën Hendikos, pa i përfshirë edhe shoqatat e tjera. Shumë herë është potencuar se qasja ndaj këtyre personave është më e dobët, e më konkretisht ata kanë probleme fizike, kështu që shpesh hasin në vështirësi në trotuare. Po ashtu mbi 50 punonjës civil, Komuna është e obliguar të punësoj edhe një person me aftësi të kufizuar.

Arijeta Rexhepi: një prej shqetësimeve, është puna te punëtorët ndihmës sidomos në Shkolla ku punojnë, sepse kontratat e tyre zgjasin nga 3 vite, por prej kontratës deri te kontrata tjetër, mund të paguhen muajt ndërmjet tyre. Përafërsisht kanë 4 rroga pa u paguar edhe pse punëtori ka punuar. Mendoj se kjo është shkelje e të drejtave të këtyre punëtorëve.

Krenare Latifi-Kqiku: në emër të qytetarëve paraqes një shqetësim lidhur me kalimet, barrierat në këtë qytet, ku brenda qytetit të Gjilanit janë mbi 300 barriera për personat me aftësi të kufizuar e që e vështirëson qarkullimin e tyre, prandaj dua ta pyes drejtorin e DSHPIB se a është në dijeni për këtë problem dhe a ka ndonjë plan emergjent për t,i evituar këto probleme ?

Fehmi Sylejmani: edhe unë kam pyetje për drejtorin e DSHPIB, rrugët të cilat janë duke u harrnuar, kur pritet të përfundojnë ? sidomos rruga nga kazerma e deri te Drini Market, sepse ka vë në siklet mërgimtarët tanë dhe ata çdo dit po pyesin se kur do të mbyllen ato gropa dhe a do të rregullohet ajo rrugë, sepse gjithmonë ndodhë që kur ata vinë në pushime të përballen me këto parregullsi.

Refik Shala: kam një pyetje për drejtorin e DSHMS, kur dimë se tani temperaturat po rriten dhe rreziku për kafshimin e gjarpërinjve është më i madh sidomos në lagjen e Myhyrëve ku nxënësit udhëtojnë në këmbë nëpër ara për të shkuar në Shkollë. Pjesa e atyre banorëve kanë shprehur dëshirën që të shpronësohen për një metër për ta lehtësuar qarkullimin. Prandaj dua ta pyes drejtorin se a keni serum për kundërhelm të gjarpërinjve.

Nexhat Hajrullahu: ne kemi marrëveshje me shoqatën Hendikos, ku kemi marrë identifikimin e problemeve dhe pengesat në rrugë. Lidhur me serumin kundër kafshimit dhe helmimit të gjarpërinjve  mendoj se duhet të kemi bashkëpunim me Ministrinë e Shëndetësisë.

Jonuz Hasani: Kam një shqetësim rreth fëmijëve që po kërkojnë lëmoshë në rrugët e qytetit e sidomos në Markete , sepse po paraqesin pengesë për qytetarët. Këtë shqetësim e kam paraqitur edhe në komitetin për Barazi gjinore, prandaj dua ta ketë ndonjë mekanizëm Komuna, për t’i parandaluar këto gjëra apo së paku për ta zbutë këtë gjendje.

Naser Korqa: dua t’i përgjigjen pyetjeve të anëtarëve të Kuvendit. Sa i përket ndriçimit publik projekti është në përfundim. Për rregullimin e trotuareve në rrugën Avdullah Preshava nuk e kemi në  projekt për sivjet. Rritja e buxhetit për DSHPIB është e arsyeshme sepse kësaj drejtorie ju kanë rritë edhe përgjegjësit.
Lidhur me riparimin e rrugëve, asnjëherë nuk kanë filluar punët më herët se sivjet, kurse për rregullimin e rrugës për Bujanoc, deri më tani është punuar në infrastrukturën nëntokësore, javën e ardhshme do të fillohet ndërtimi i trotuarit 
Rruga për Pogragjë është duke u punuar dhe shpejtë do të kryhet, sepse kanë qenë 14 km.
Uljen e trotuareve për persona me aftësi të kufizuar e kemi bërë edhe në vitin e kaluar por edhe sivjet do të vazhdojmë t’i ulim, jo pse disa persona janë dalë në televizione duke qenë të nxitur nga disa individ për të bërë një lloj filmi kinse po i ulim pengesat, por këto ulje do të bëhen sepse ne e kemi obligim.
Për stadium është zgjedhë fituesi, kurse tani po zgjidhet ana financiare, ku janë ndarë 1.200.000,00 € nga Ministria e Kulturës dhe stadiumi do të rregullohet shpejtë.
Për lagjen e Myhyrëve, e kam parë trotuarin dhe kam shprehë interesim për t’i ndihmuar, por për çështjen e shpronësimit merret DGJKP-ja, mirëpo nëse banorët deklarohen se e japin atë pjesë, ne jemi të gatshëm që javën e ardhshme të fillojmë punimet.



Seanca e gjashtë  i përfundoi punimet në ora 16.50 minuta. 


   Procesmbajtësja                                                            Kryesuesja e Kuvendit 
____________________                                              __________________________
   Ardiana Rexhepi                                                        Valentina Bunjaku- Rexhepi 

